
 

 

 

       

CEALKÁMUŠ 

 

Ohcejoga gieldda cealkámuš hápmosis ráđđehusa evttohussan turismavearus 

Turisma lea dehálaš ealáhussuorgi Ohcejogas, ja das lea stuorra váikkuhus gieldda 

eallinfápmui, bargodillái ja fitnodatdoibmii. Seammás turismmas šaddet gildii golut, mat eai 

visot váldo vuhtii dálá ruhtadanvuogádagas. Turismma ovdánahttimis lea Ohcejogas 

erenomáš mearkkašupmi turismma, luonddu ja báikkálaš sámekultuvrra vásttolaš 

oktiiheiveheami geahččanguovllus. 

Vearroboađut galget báhcit turismaguvlui 

Ohcejoga gieldda mielas lea buorre ahte turismavearu boađut máksojuvvošedje dan gildii, gos 

turisttat idjadit. Turismmas šaddan goluid ja heittot váikkuhusaid buhtadusain galget 

ávkašuvvat dat guovllut, gos váikkuhusat šaddet. 

Dušše oppalaččat gokči vearroboahtu ii lihkkáge leat doarvái buorre čoavddus. Vearroboađu 

geavahanulbmila galggašii meroštallat nu, ahte dat stivrejuvvo suvdilis turismma ja 

doaibmaneavttuid nannemii, nugo turismainfrastruktuvrii, birasgáhttemii, 

vánddardanmáđijaide, dorvvolašvuhtii ja suvdilis turismma ovddideapmái. Vearroboađut 

galget maid báhcit ollislaččat gildii eaige dat oaččo maŋŋá geahpedit gieldda 

stáhtaossodagaid dahje eará stáhta ruhtadeami. 

Registrerekeahtes orruma galgá laktit seamma stivrema vuollái 

Turismavearru galgá čuohcat dássidit buot gaskaboddosaš ja mávssuvuloš orrunhámiide. 

Erenomážit oanehisláigoheami riikkaviidosaš registrerema galggašii ollašuhttit ovdal vearu 

atnuiváldima dahje unnimusat seamma áigeplánas. Dát buoridivččii vearuhusa 

vuoiggalašvuođa, gohcima ja diehtovuođu ja dustešii gilvvu botnjaseami.  

Dárbbašuvvo vuogádat, mii lea ovttalágan miehtá riikka 

Ohcejoga gielda oaidná dehálažžan ahte turismavearus ii boađe ođđa gilvaleami gaskaoapmin 

gielddaid ja turismaguovlluid gaskii. 

Joatkkaválmmaštallamis galggašii árvvoštallat málle, mas turismavearu vuođđostruktuvra 

livččii riikkaviidosaččat ovttalágan. Vearrovuođu, čohkkema, almmuheami, máksima ja 

gohcima galggašii meroštallat ovttaláganin olles riikkas. 

 



 

 

 

Dan lassin galggašii čielggadit vejolašvuođa riikkaviidosaš unnimusdássái, man lassin gielddat 

sáhtášedje mearridit vearu sturrodaga lágas ásahuvvon molsašuddangaskka siste. Dáinna 

vugiin livččii vejolaš váldit vuhtii báikkálaš diliid ja seammás dustet gielddaid gaskasaš gilvvu. 

Hálddahuslaš noađi galgá doallat nu uhccin go lea vejolaš 

Turismavearu čohkkemis ii oaččo šaddat badjelmeare hálddahuslaš noađđi fitnodagaide, 

erenomážit smávva- ja mikrofitnodagaide. 

Vuogádaga galgá hukset nu ahte vearu rehkenastima, almmuheami ja máksima sáhttá dikšut 

nu guhkás go lea vejolaš automáhtalaččat daid várren-, máksin- ja eiseváldevuogádagaid 

bokte, mat jo gávdnojit.  

Lappi erenomášdiliid galgá vuhtiiváldit 

Davvi-Lappis idjadanbálvalusaid geavaheapmi ii leat álo čadnon turismii. Guhkes gaskkaid 

dihtii idjadeamit šaddet maiddái ovdamearkan dearvvasvuođafuolaheami, eiseválddiiguin 

áššiid dikšuma, studerema ja barggu oktavuođas. Dákkár idjademiid, mat gullet 

vealtameahttun áššiid dikšumii, ii leat ulbmillaš buohtastahttit astoáiggeturismmain. 

Atnuiváldimii dárbbašuvvo sirdásanáigi 

Ođđa vuogádaga ii galgga váldit atnui doarvái guhkes sirdásanáiggi haga. 

Mátkelágideaddjisoahpamušaid dahket ja hattiid mearridit dávjá máŋggaid jagiid ovddalgihtii, 

ja dan dihtii vearu atnuiváldima galgá sáhttit vuhtiiváldit áiggil. 

Sirdásanbaji áigge galggašii veardádallat ovdamearkan idjadeami hattiid euroin jándora 

nammii ja proseantavearu iešguđet guovlluin. Dán láhkai sáhtášii oažžut veardádallamii 

dieđuid iešguđet málliid vearuid čoggomis, hálddahuslaš doaibmamis, gohcimis ja 

váikkuhusain fitnodagaide, turisttaide ja guovlluid gilvalannákcii ovdal loahpalaš málle 

válljema. 

Ohcejoga gielda deattuha, ahte turismavearru galggašii nannet turismma báikkálaš 

dohkkeheami, suvdilisvuođa ja vásttolašvuođa. Vuogádat galgá doarjut turismaguovlluid 

vejolašvuođaid fuolahit turismaealáhusas šaddan goluin seammás, go fitnodagaid 

doaibmanbirrasis seailu gilvalannákca ja hálddahuslaččat nu oktageardánis hápmi go lea 

vejolaš. 


